
I shu’ba
IJTIMOIY-IQTISODIY BARQAROR RIVOJLANISH 

MAQSADLARIGA ERISHISH UCHUN “YASHIL” IQTISODIYOTGA 
JADAL O‘TISH

Section I
ACCELERATED TRANSITION TO A GREEN ECONOMY TO 

ACHIEVE SOCIO-ECONOMIC SUSTAINABLE DEVELOPMENT 
GOALS

I секция
УСКОРЕННЫЙ ПЕРЕХОД К “ЗЕЛЕНОЙ” ЭКОНОМИКЕ ДЛЯ 
ДОСТИЖЕНИЯ ЦЕЛЕЙ СОЦИАЛЬНО-ЭКОНОМИЧЕСКОГО 

УСТОЙЧИВОГО РАЗВИТИЯ

OZIQ-OVQAT BOZORINI 
DAVLAT TOMONIDAN 

TARTIBGA SOLISH 
YO‘NALISHLARI 

Abduraxmonov Adxamjon Sultonboyevich 
Namangan muhandislik-qurilish instituti o‘qituvchisi 

Annotatsiya: Maqolada iqtisodiyotni davlat tomonidan tartibga solish zaruriyati borasidagi bir qator nazariyalar o‘rganilgan. 
Oziq-ovqat bozorini davlat tomonidan tartibga solishning tarmoq va mintaqaviy xususiyatlarga ochib berilgan. Oziq-ovqat 
bozorini davlat tomonidan tartibga solish yo‘nalishlari tahlil qilingan. Oziq-ovqat bozorini davlat tomonidan tartibga solish 
mexanizmlarini takomillashtirish bilan bog‘liq ilmiy xulosalar berilgan.

Kalit sо‘zlar: davlat, oziq-ovqat bozori, oziq-ovqat mahsulotlari, siyosat, aholi, import, tartibga solish.
Abstract: The article explores a number of theories about the need for state regulation of the economy. Sectoral and 
regional features of state regulation of the food market are revealed. The direction of state regulation of the food market 
is analyzed. Scientific conclusions are given regarding the improvement of mechanisms of state regulation of the food 
market.

Key words: state, food market, food products, policy, population, import, regulation.
Аннотация: В статье исследуется ряд теорий о необходимости государственного регулирования экономики. Выяв-
лены отраслевые и региональные особенности государственного регулирования продовольственного рынка. 
Анализируются направлении государственного регулирования продовольственного рынка. Даны научные выводы 
относительно совершенствования механизмов государственного регулирования продовольственного рынка.

Ключевые слова: государство, продовольственный рынок, продовольственные товары, политика, население, 
импорт, регулирование.

Zamonaviy iqtisodiyot nazariyasida davlatning bozor munosabatlarini tartibga solishdagi ishtiroki va 
uning muayyan chegaralari haqidagi g‘oyalar hamon iqtisodchi olimlar, amaliyotchilar o‘rtasidagi qizg‘in 
bahs va munozaralarning predmeti bo‘lib kelmoqda. Ayni paytda, taniqli iqtisodiy maktablar ta’sirida davlat 
tomonidan iqtisodiyotni tartibga solish bo‘yicha maqsad, shakl va usullari bilan farqlanuvchi bir qator nazari-
yalar shakllandi. Jumladan, monetaristik maktab oqimining yorqin namoyondalari (M.Fridmen, F.Xayek, F.Nayt,  
G.Saymons va boshqalar) davlatning bozor munosabatlari jarayonlariga tizimli tarzdagi aralashuvi iqti-
sodiy taraqqiyotga salbiy ta’sir etadi deb, hisoblaydilar [1]. Ularning fikricha, davlatning iqtisodiyotni tartibga 
solishdagi o‘rni muomaladagi pul massasini yetarli miqdorlarda saqlab qolish, mamlakat iqtisodiyoti uchun 
strategik ahamiyatga ega bo‘lgan soha va tarmoqlarni kreditlash tadbirlarini olib borish va ijtimoiy xarajatlarni 
chegaralash bilan bog‘liq siyosatda aks etmog‘i lozim. Davlatning iqtisodiyotni tartibga solishdagi rolini ortib 
bori shi bilan bog‘liq tendensiyalarning kuchayib borayotganligini institutsionalizm maktabining namoyondalari  
R.Xeylbroner va L.Turou alohida ta’kidlab o‘tadilar [2]. Ularning fikricha, iqtisodiy rivojlanishga siyosiy omilning 
ta’siri ortib borishi natijasida bozor jarayonlarini tartibga solishda ishtirok etuvchi bir qator institutlar paydo 
bo‘lmoqda. Iqtisodiyotni tartibga solishda davlat aralashuvining zaruriyati bozor mexanizmining nomukammal-
ligi va ayni paytdagi jamiyat taraqqiyotidagi muammolarni hal etishga qodir emasligi bilan izohlanadi.

Shuni ta’kidlab o‘tish zarurki, iqtisodiy rivojlanishning hozirgi bosqichida oziq-ovqat mahsulotlari ishlab 
chiqaruvchilarni qo‘llab-quvvatlashda davlatning roli kuchayib borishini nazarda tutuvchi yo‘nalish – liberal 
maktab nomoyondalarining fikrlari dolzarb ahamiyat kasb etmoqda. Chunki, iqtisodiy integratsiyaning kucha-
yishib borishi va Jahon savdo tashkilotiga a’zo bo‘lish bilan bog‘liq jarayonlarda mamlakatlar uchun oziq-ovqat 
xavfsizligini ta’minlashga qaratilgan chora-tadbirlar zaruriyati vujudga keldi.  

Turli mamlakatlarda oziq-ovqat bozorini tartibga solishdagi muayyan usullarga ustuvorlik berish masalasi 
turlicha hal etiladi. Har bir davlatning agrar sohada qo‘llaydigan proteksionizm siyosati mamlakatni asosiy tur-

dagi oziq-ovqat mahsulotlari bilan ta’minlanganligi, agrar ishlab chiqarishi va uning sanoatlashuv darajasi bilan 
bog‘liq. Jumladan, Yevropa Ittifoqi mamlakatlarida oziq-ovqat mahsulotlarini ortiqcha yetishtirish muammosi 
mavjud va bu agrar siyosatni belgilashda eng muhim omillardan biri sanaladi. Ayniqsa, AQSHda qishloq xo‘jaligi 
ishlab chiqarish jarayoni doimiy ravishda davlat tomonidan tartibga solinishi bilan ajralib turadi, milliy oziq-ovqat 
bozori esa yuqori darajada himoyalangan. 

Odatda, har qanday iqtisodiy sohani tartibga solishning an’anaviy usullari kabi oziq-ovqat bozorini tartibga 
solish usullari ham ikki yo‘nalishda, ya’ni iqtisodiy va ma’muriy yo‘nalishda olib boriladi. Ushbu usullardan 
foydalanayotgan har bir mamlakat, albatta uni qonuniy hujjatlar bilan mustahkamlagan holda amalga oshiradi. 
Belgilangan qonuniy me’yorlarni bajarilishi ijtimoiy-iqtisodiy vaziyatga qarab majburiy yoki tavsiyaviy bo‘lishi 
mumkin. 

Agrar sohada o‘zini-o‘zi tartibga solishning bozor mexanizmi hatto sanoat bilan paritetli baholar va daro-
madlarda ham talab bilan taklifning muvozanatini ta’minlay olmaydi. Shuning uchun talabning kengaytirishga 
va uni o‘sib boruvchi taklif bilan muvozanatlashtirishga yo‘naltirilgan oziq-ovqat bozorini davlat tomonidan tar-
tibga solish siyosati zarur bo‘ladi. 

Oziq-ovqat bozorini davlat tomonidan tartibga solish zaruriyati qo‘yidagi tarmoq va mintaqaviy xususiyat-
larga bog‘liq: 

oziq-ovqat mahsulotlari aholining birlamchi ehtiyojlari tarkibiga kirishi va iste’molning kundalik me’yori bois 
narx bo‘yicha elastiklikni nisbatan pastligi; oziq-ovqat mahsulotlarining taqchilligi mamlakatda ijtimoiy, siyosiy, 
iqtisodiy inqirozlarni yuzaga keltirishi; 

oziq-ovqat mahsulotlari importiga qaramlik mamlakatni ushbu mahsulotlarni yetkazib beruvchi davlatlarning 
siyosiy ta’siriga uchrashi; ovqatlanish tarkibi va sifati ko‘p jihatdan millatning salomatligi va mehnatga layoqatini 
ta’minlashi; 

oziq-ovqat mahsulotlari tabiiy-iqlim va biologik takror ishlab chiqarish jarayonlari bilan bevosita bog‘liqligi; 
davlatning oziq-ovqat xavfsizligi siyosati ta’sirida turli darajadagi raqobat muhiti; 
mintaqalarning tabiiy-iqlim sharoitlari, agroresurs salohiyati va iqtisodiy rivojlanishidagi farqlar hamda oziq-

ovqat mahsulotlari iste’molining milliy an’analari; 
aholi daromad darajasining hududiiy farqlanishi va boshqalar.
Bunday sharoitda davlatning oziq-ovqat bozorini boshqarish va qo‘llab-quvvatlashdan voz kechishi, mam-

lakatning oziq-ovqat fondini shakllantirishni xususiy tuzilmalar ixtiyoriga tashlab qo‘yishi agrar sektorda jiddiy 
yo‘qotishlarga va inqiroz holatiga olib keladi. Shuning uchun tarmoq va mintaqaviy xususiyatlarni e’tiborga olib 
oziq-ovqat bozorini davlat tomonidan tartibga solish yo‘nalishlari belgilanadi. 

Birinchidan, oziq-ovqat bozorini davlat tomonidan tartibga solishda mintaqalar xususiyatlarini chuqur e’ti-
borga olinishi talab etiladi. Ijtimoiy-iqtisodiy va tabiiy sharoitlar tufayli agrar sohani isloh qilishning barcha min-
taqalar uchun yagona modelini majburlab joriy etish maqsadga muvofiq emas. Hukumat darajasida belgilangan 
qoidalar asosida mahalliy hokimiyat organlari mintaqaning xususiyatlaridan kelib chiqqan holda islohotlarni olib 
borishi va bunda maqbul strategiyani ishlab chiqishlari lozim. 

Ikkinchidan, oziq-ovqat bozorini barqaror rivojlantirishning ustuvor shart-sharoitlarini ta’minlashda davlat 
tomonidan ijtimoiy yo‘naltirilgan agrar siyosatni olib borishni taqozo etadi. Bu siyosatning maqsadi – qishloq 
xo‘jaligi mahsulotlari ishlab chiqaruvchilarning daromadlarini xalq xo‘jaligi darajasida bo‘lishiga erishishdir. 

Uchinchidan, so‘nggi yillarda oziq-ovqat xavfsizligi darajasiga baho berilar ekan, uning chegarasi tig‘iz 
darajadan ancha yuqorida bo‘lsada, lekin zamonaviy talablar uchun hali yetarli emasligini tan olish lozim. 
Bunda oziq-ovqat fondini shakllantirishning asosiy manbai sifatida davlat tomonidan samarali tartibga solish 
chora-tadbirlari talab etiladi. 

To‘rtinchidan, oziq-ovqat mahsulotlari importini tartibga solish masalasi nisbatan murakkab ko‘rinish oladi. 
Bu bir tomondan, oziq-ovqat mahsulotlari taqchiligini bartaraf etish bilan bog‘liq bo‘lsa, ikkinchi tomondan, 
mahalliy ishlab chiqaruvchilarning manfaatlarini himoyalash masalasining oqilona tarzda hal etilishi bilan bog‘liq.

 Beshinchidan, oziq-ovqat mahsulotlari yetkazib beruvchi davlatlarning o‘z xukmini o‘tkazishga urinish-
laridan saqlanish lozim. Ushbu davlatlar ayniqsa, rivojlanayotgan mamlakatlarda ma’lum ssenariy bo‘yicha 
harakat qiladilar. Avvaliga insonparvarlik yordami ko‘rsatiladi, keyin mahsulotni tijorat asoslarida past baholarda 
yetkazib berish orqali milliy qishloq xo‘jaligi vayron qilinadi. 

Shundan so‘ng eksportchining o‘z hukmini o‘tkazishi boshlanadi. Bunday kelajakka mahkum bo‘lmaslik 
uchun agrar sektorni davlat tomonidan qo‘llab-quvvatlash, milliy ishlab chiqarish hajmida bazaviy mahsulotlar 
barqarorligini saqlash va eksport uchun yetarli darajada bo‘lishiga erishish zarur. 

Umuman olganda, oziq-ovqat zahiralarini shakllantirishning izchil rag‘batlantirish mexanizmlarini ishga 
solish, oziq-ovqat mahsulotlariga bo‘lgan talab va taklifning dinamik muvozanatiga erishish uchun qishloq 
xo‘jaligi ishlab chiqarishini davlat tomonidan tartibga solishning kuchli va salmoqli choralari ko‘rilishi maqsadga 
muvofiq. 

Yuqorida keltirilgan davlat tomonidan oziq-ovqat bozorini tartibga solish yo‘nalishlari, eng avvalo, oziq-ovqat 
xavfsizligini ta’minlash, ichki bozorni rivojlantirish, ishlab chiqaruvchilarni doimiy qo‘llab-quvvatlashni nazarda 
tutadi. Ayni paytda, mamlakat aholisinining barcha qatlamlarini tibbiy me’yorlarga muvofiq tarzda ovqatlanishi 
va bu orqali millatning salomatligini oshirish birinchi galdagi vazifa sifatida qaraladi. Odatda O‘zbekistonda oziq-
ovqat mahsulotlari importini tartibga solish masalasi nisbatan murakkab ko‘rinish oladi. Buning asosiy sabab-
lari sifatida bir tomondan, mamlakatimizda yetishtirish imkoni mavjud bo‘lmagan qishloq xo‘jaligi mahsulotlari 
taqchiligini bartaraf etish bilan bog‘liq bo‘lsa, ikkinchi tomondan, mahalliy ishlab chiqaruvchilarning manfaatla-
rini himoyalash masalasi oqilona tarzda hal etilishini ko‘rsatish mumkin. 

Mamlakatimizda oziq-ovqat bozorini tartibga solishda uning tarkibiy mexanizmini atroflicha ishlab chiqil-
mog‘i lozim. Bu borada mamlakatimizdagi olib borilayotgan tadbirlar va ko‘p yillik tajribalar oziq-ovqat mahsu-
lotlari ishlab chiqaruvchilarni qo‘llab-quvvatlashga, ya’ni taklifni rag‘batlantirishga qaratib kelinayotganligi ta’kid-
lash mumkin. Lekin, bozor muvozanatiga erishish uchun nafaqat yalpi taklifni, balki yalpi talabni ham tartibga 
solish, undagi siljishlar, keskin ko‘tarilish va pasayishni ham e’tiborga olish maqsadga muvofiq. 

